
Ke naa wetandooxeel mene, oxe jegit no tund ole Jaxaaw. Ɓetuk waa 

mbogna yaay fa faap a ndefꞌu : Laatir, Bukar, Teniŋ, Ndew fa Xemes, 

caat fee. Ndew o yaal xoox a refu taa yokoox. Kom leng, Laatir, Bukar 

fa Teniŋ ee kaa ndetaa na koƥ alaa a mbaaƭik xa cuuƭ fo xa tim. Yaa 

da ndetna baa miñ, o ndeɓ den onqe Ndew a reefik a den. Taaga Laatir 

fee refna o maak oxe a ƴookun a layin ee: Heey ! Ndew ba reefiid a 

in, nomtooxi no mbind naa. 

Ndew jaɓee o nan kaaga, teen a reefu a cinj den. Teŋkem-teŋkem, 

oxe ɓeedaa o ndaŋ-o-ndaŋ a reef a cinj den. Ye da nga'katan, a soƥa 

da ngoƭ lool. Taaga a mbaasun ta yoon fa den. Ndike ke Ndew a 

reefna den fop, a ɗega o loq baa fi'in a qali fo a kas. Xa caaƈ axaa o 

waa na ñaaƈ, a ñaaƴaa boo ceeƈ naa yaar na koƥ ale Jaxaaw. Da ngaꞌ 

a ndok yaa o rokaa na saate fee a mbug o mbeꞌ maaga. Ndaa, ndax a 

njega teen ndigal. 

Ndew, o toog o �iƴu

O nogoy o tew oxaa moofꞌina paam a ndok alaa, Ndew a simnin na 

fayar fa tegin. 

O nogoy oxaa layin ee : 

- O ƥees ndax nu anda meeke ? 

Ndew a layin ee : 

- Ha-aa ! de yaꞌes, meeke refu mam ? 

Ta layin ee : 

- Meeke refu saate Saamaand. A ndeer o siir ole a genu. O kaynaak 

oxuu mosna o gar a ɓiriid, a ñaamaang. Nu naanga ƭaanaa, xan a gar 

na ndok nuun ale a ñaam a nuun. 

Ndew a layin ee : 

- Nam a anditkaa ee in we meen ? 

- Oxuu rokna mene xan a andin, o yaal o and a refu. 

Naaga Ndew a andu ee tig a jega. Taxee ta diid mbaat ta jaaxiɗ. Ndaa 

a laya ee o maagum a waaga tig. 

Neene, Ndew a rettu no nogoy oxaa a laamtin ndax a jega ƭool naak 

saƭku. Ye ta cooxuuna ten, ta hulin no don maax ole. Naaga a feru o 

ƭaan, ndax ta waag o hirin ke yoqna no yeng ole. Ye ta helkaa o ɗaan 

a laya maag we da yokin yaa nqeñ ne wuuɗna. Ye nqeñ ne wuuɗna, 

ta yokel. Ye ta yokooxna a ɓaatu o hiɓ ƭool naak le boo ta saƭik. A 

fexeya boo a yul teen maa a kas a waagna ɓeer. No keene fop, maa-

gum we o we ƭaanaa. Wene o we nqilaa, wene ƭaaɗaa. Oxuu refna na 

den ta xembandanin kulaxum. Keene fop ngir o fañ o leng na den a 

yokoox a diidaa. Ye ta ƴutna, teen a yegu Saamaand fee a garaa. Ta 

waajan a kasum ngir o ñoxor fo ten.

Ye Saamaand fee a fadiidna a gimaa a layaa ee : 

- Hey ! hey ! taa we ndefna  meeke ? 

O gaꞌangaan Saamaand fa maak oo, a magin baa jeg xa peetaaw. 

Taaga Ndew a doonin ee : 

- in wey, taa oxe layna keene ? 

- Mi o yaal a ndok ale ? 

- Nam neꞌe ? 

- Mi refu Saamaand, oxuu soƥaxama mene kaam ƴaxkan. 

Ndew a layin ee : fadiidi in we meeke. Ye ta matna o don maax ole 

rek, Ndew a xaƴ a kas a leng ta ɓeer no yul olaa ta jal'ina. Kam keene  

fop, maag we o we nqilaa. Ye a kas ale a roomna Saamaand fee ta 

dalfo xon no ndak-fo-ndukax. A fi' lac a lanq.Ndew a rokin a teex no 

yul olaa a yoꞌin-yoꞌin tee lac. Ta and ee pexeyum a mota. 

Naaga Ndew a yoktu maagum daduk waa.  

- Laatir ! Bukar ! Teniŋ ! inooxyo ! yokooxyo ! yokooxyo ! 

Ye da inooxna, diid a dam a den da lay ee :  

- Xar xewu ? 

- Inooxyo rek ! 

Ye da inooxna teen a ngaꞌu Saamaand fee a let ñareet na caf den. 

- An waru a Saamaand fa maak feene ? 

Ta lay a den ee : ñofyo o ndam  ta nomtel na sembum alaa. Xan lay a 

nuun an warun. 

Den nahuk, oxuu refna a dam da ƭooq Saamaand fee a njof na sem-

bum. Lee-leek da ndaraakoos a yen yaam o meɗel ole no Saamaand 

fee. A yenangaa a ƥaat o inoox. Naaga a mbi'u baa a nomit Saamaand 

faa na sembum. Yaa da ƈutna, a ndeefu a caf den a ƈufaa. 

No feet olaa, o tew oxe na Saamaand fee a lay  

xa ƥiy axaa da ndet a mbidik a faap den yaam 

fe'iidee. Neene, xa ƥiy axe na Saamaand fee a ndok na koƥ ale, muu 

refna da mbid maaga. Naaga a ƈufu a mbaaƭik a semb alaa.  

Ye da mbadiidna a ngaꞌin ta naang ñareet fo magnelum. Da ndalfo 

mbuuq : faapꞌin a xona ! 

O leng na den a lay ee, xa lool faƴee tig, fat i mbidik we mbaruuna. 

O lakas ee, layaa ndigil, o seereer kaa tee : « foofi ɓaxooxangaa,  

buf lanq quƥu yoqu teen. » 

O ndeɓ onqe a lay ee : keene falay fa yaqooxu oo « xeƈa kay ɓaat o 

ƴeewik. » Fat i mbidik we mbi'na paaxeer kene. Naaga a sambritu na koƥ 

ale, oxuu refna a xot o mbiñ. Ndew a yeg ee o we mbaaƭeel. Ta lay 

maag we da suptoox taxar. A koƥ ale fop a ref taxar ƥor. Xa ƥiy Saa-

maand a mbid baa nqij a mbondoox a ƭaanaa yoora taxar ke. Naaga 

Ndew fo maagum a ndaɗtu. 

A kaat a miñu ke a taxa da nqoɗomel lool, a nqeexel doon teen coono. 

Na neene, da ƈook a mbeel a ƈufanin. Ye da mbadiidna, da lay a Ndew 

ta fudoox a xafan a den da yer yaam o ten refu o ndeɓ. 

Ndew a lay a den ee : 

- Mbaa xan nu ndimleꞌaam um sutoox na mbeel a qooɗu lene ? 

- Da layin ee aha, xan i ndimle'oong. Ndew a fudoox na mbeel alaa, a 

xaf foofi a ciꞌa den. Ye da yerna baa nqeƈ, da ndet a mbaas a Ndew 

na mbeel a qooɗu laa. O waa ndetaa no mbind naa. Miñee tus Ñiig a 

yeriid na mbeel ale. O xe eetna o yer a ret. O ƭikandeer oxe a yer mayu 

o ten oo a ret. O tadkandeer oxe a yer baa ɗuudaale a Ndew. Foꞌooy 

olaa a sil no daaƭ le saxna na tambando fee na mbeel ale. 

No jamaano kaaga maag daduk we na Ndew a mbadiida no mbind naa 

fo xa ƥay xa ƥor. Ƥislooxiidee xa cuuƭ, ƥislooxiidee ñaamel . Xeƈa xa 

lool xa ƭomu a mbadtiidu. A lay we no mbind ne ee Ndew kaa moꞌ na 

koƥ alaa. Na neene, o nan ole a sambir kam saate faa. Saate fa muum 

fee fop a yoon ee kaa mbaaƭkaa a Ndew. Xemes o ndeɓ onqe Ndew fo 

o leng no qaariitum a yoon a mbidkin. Da nqij lool, a moof a ñootnooxaa 

paam a mbeel a leng. Kam a moof ale da ƭeg a kangaf a njal teen a 

seelumb 

Ye o ndeɓ onqe Ndew a wuuɗna a seelumb ale, ta jeg kaa jaaɓuuna 

no nqeñ ne. Kene a layu : oxeene wuuɗna a seelumb ale jaleena,  

o ndeɓes a refu. Maages we a nqaƴaxam na koƥ alaa, na mbeel alaa, 

Ñiig a ɗuudaam. » O njom'andaan o maak, oleng gaꞌee kaa nanditna 

meen fo kiin. 

O njaaƈ onqe a ƴuf a cooxik a seelumb ale a faapum. O ten itaam yaa 

ta wuuɗna rek, a toon alaa a ɓaat o gar. Faap fee a letnin a yaay fee,  

ta wuuɗ, a toon ale a garatin. Faap Ndew a lay we na saate fee da 

mbidik a Ñiig. Na neene, o ndeɓ Ndew fo xaariitum fee a ndokatin 

kam a koƥ ale. Miñee tus da nqet fo Ñiig tadik a laamit a den :  

- Ñiig ! Ñiig ! nu nga'ee o yoon nuun oxe ɗuudna Ndew ? 

- Aaa ! in de foofi soom i yeru ? 

- Da ƥaat o ñaaƴ o ndik, a nqet fo Ñiig nogoy a layin ee : 

- Ñiig ! Ñiig ! nu nga'ee o yoon nuun oxe ɗuudna Ndew ? 

- Ɗuud xar ? 

- Ɗuud o njaaƈ onqaa neꞌeena Ndew ? 

- Mi’ de o nogoy refum, foofi soom yerum 

- Ndax Ñiig lakas o we mbaamir ? 

- Aa ! xooleeraam, ndetyo boo taa paam 

Ye da cooxuuna a cinj, da nan ee : mbetyo o fudum ole no saax o 

janoon, mexe maaga. Naaga xa caaƈ xa ƭak axe a mbexeyu boo Ñiig 

a wondoox, ye da mbetna o fud ole da soƥ taaga a Ndew. Naaga a 

suttun a ƥisin na saate faa. Yaa da mbadna na saate faa a soƥa fop 

a teerooxan ne naa teerooteel o maad. Ye ta fadiidna,a simnira fo we 

na saate fee fop. Ye ta wetandooxna den me ta ɓeerna fop, fop a 

ndam xa ton. O xuu refna a laamtan. Kuu ta laamteena rek ta doon 

teen qoolu. 

Kaa jofna na Ndew, o njaaƈ o ƈiƴu onqe naaga a fakittu. A mucla 

maagum we no Saamaan faa fo xa ƥeem, a mucil xooxum no Ñiig naa  

no ndimle no ndeɓum. Maagum we a ase, a ŋañel apaax yaan coxod 

den. Ke i mbaagna o nqotit taaga refu ke o seereer a layaa ee : « fat 

maak we a yirim xa caaƈ axe, xa caaƈ axe a niiw maak we. » 
 

Adapté de : Katitu Momambo, L’Histoire D’une Petite Fille Très Intelligente 
Author-Traditionnal San story - Translation-Berthelot Paul (Bruno) and Translators without Borders 
Illustration -Manyeka Arts Trust - Langage -French - Level-Read aloud - ©Manyeka Arts Trust 2014 

Creative Commons: Attribution 4.0 - Source www.africanstorybook.org 
Original source www.manyeka.co.za 

Laamit ke

1 An sutu a Ndew kam Ñiig naa ? 

2 Maag goor fodnum Ndew a jegu ? 

3 Ndax a seelumb ale wuuɗoogeena Ndew weecun maaga ? 

4 Nam ga'to a pi' ale no maag wene fo ndeɓ den onqaa ? 



Ndol fa Kiyaafi

Ñaal leng, Ndol kaa widoogu kam a koƥ ale, a waaƭanaa xa ƥiꞌum 
ñaamel. Ta yengel, yaam foofi fo niɓaan. Ye ta ñaaƴna baa xij,  
a jaaxiɗ, a rok ɗuga a naaq ndaxar na yenna ndax ta feꞌ maaga. 
Miñee, ta nan xa buuq, a dalfo inoox a ɗeet. Ta ga' a Njamala ƴufaa 
soo tig saɗarnooxu, a ñof too o don olaa yaaj, a topin. Ndol a gaꞌ a 
kid a kaƥaa, nofkaa lipaa, ta ƴuf a top took den ndax ta and mam 
a paangitkaa. Ndaa kuu ta ñofaa ñof, a muja xij yaam a kaat a ñofu 
den akaa. Taa paam, ta ƴookin ta fiꞌ nen kaa na yetaa, ta boqin, a 
puusin ta dalfo kaƥ. Ndol a diid baa sendaa ndaa ta topin baa gaꞌ ta 
rok kam o waaƥ ƥaak. Ndol a jaaxiɗ, a nomtoox a xaadaa, a xet fa 
Mbat, a wetandooxin fop soo a laamtin ee: 
- muumeen naaga nam ta neꞌe ? 
Mbat a layin ee ; kaaga refee muumeen, Kiyaafi oo, ƥoonook maak ne 
na koƥ ale. 
Ndol a nomtin ee; nam i mbiꞌkaa boo ndaɗ no ten ? 
Mbat a doonin ee; kaa jeg baxtu kaa ta sutooxaa. 

Ndol fa Kiyaafi

No feet olaa, Ndol a saktoox no mbindum, yiifum a jaxasoox. Coono 
fee ta feꞌitna damin, ta ɗaanaa baa diid a fool soo a dalfo wuuq. 
Ƥasilum fop a mbidin soo a laamtan ke xewna. 
O tewum a layin ee:tokoor, xaa taxu o feꞌ a koƥ o xooꞌ soo xes wuuqaa 
nene ? 
Ndol a doonin ee; kaam yengel, gulum boo andatiim a ƭat ale. 
Taawum fee layin ee : ndax kaa o jommi ‘u no yeng ole ? 
Ndol a doonin ee : « ƥoonook maak ne na koƥ ale soƥum  ta waraa a 
Njamala a bar a parƴu. » 
Ndol a xooland ke ta gaꞌna fop, ndaa da ndiid boo a ndam xa ton. 
O ƥiyum o ndew a layin ee: faap, a koƥ alaaga xoolee baa o reefat 
maaga. 
Ndol a lay xa ƥeem axe ee: fogiim fa nuun xalaat, kaa jeg kaa buguuma te 
fiꞌanaam. 
Faap-o-tewum a layin ee : bara, kuu o waaƭkaa maaga, jaree o ñis. 
O tew oxaa doon teen ee : ƥoonook naaga, ne laytoona a nandooƭum, 
oxuu ta xetitna, oleng waagkirang o ƴufig. 
Ndol a lay a den ee : nanaam a nuun apaax, ndaa ke um waaƭkaa o 
njiriiñ tol ke fop oo. 

Ye yeng ole ƴiƴna, Ndol a ɓeed a ret no ƥoonook naa. Naaga Ndol a 
retaa no ƥaak naa soo a xet fa Mbat. Mbat a layin ee: o poges xa 
ñaaƴaa waxtu fene kam o joc o niɓu lene ? 
Ndol a layin ee kaam ɗeetkaa kiyaafi ndax kaa jeg no kaa buguuma  
o damtel. 
Mbat a layin ee : kaam foogee koo xirwaa, boo fadaa ta warang. 
Ndol a doonin ee : andaam me um ɓeerkan boo ta fiꞌanaam ke buguuma. 
Mbat a layin ee : xeƈa koo jeg teex naa na yetooxang wala kaa o jatkan ? 
Ndol a layin ee : ƭik keene ,fiꞌkiim teen o leng, fo dones in naxitkan. 
Ndol a doonin ee: bugaa in ndaɗ mi mexe retaa ndax Kiyaafi waxtu 
fene a sutooxaa. Mbat a lool, a layin ee: andaam ee xaye in gijkang o 
gaꞌ, reti, baa o yaadoox no pexeyof. Ndol a yegnooxa a Mbat, a ƴufan 
ƥaak naa, ndaa soƥee ta sutoox, ta jaaxiiɗ. A wida ƥaak ne ndaa 
gaꞌee o waaƥ oleng. 
Ta xalaat ndax kaa xamrand ƥaak ne ndax ƥaak ne kaa wetooxaa a 
wegooxaa. 
Ta saktoox, a xalaat ee : Kiyaafi kaa sutoox too garafulee ! wala 
sutooxafulee no ƥaak ne. 
Na ndak-fo-ndukax, ƥaak ne yoꞌnoox o ndik, Kiyaafi dalfo feeñ, Ndol 
ee dal a yen. 



Kiyaafi a ɗeet a Ndol ta wondoox fo o neewelum, ta yirmin. Kiyaafi, 
a kid akaa kaa yaxig too a magin, a naax akaa njigid too o don olaa a 
yaaj. Ne ta nandna yooɓee layel yaam oleng andee an a nandtu o 
saɗarnax. Ƥoonook njegu doole oo, a waag xa buuq, a ñof taa soxod. 
Ta ɗeet a Ndol boo ta miñ, ta layin ee: wo refu an fo xar o waaƭaa na 
carin mbindes ? 
Ndol a tagasin a layin ee : mi oo Ndol, kaam gar simniid o yaal a koƥ 
ale. Wo naa fegooxaa  ke refna kam a koƥ ale fop, wo waagu Njogoy 
too refiroꞌ o kend Ƴaxal. 
Kiyaafi a ɗaay a wet a kid, a yoꞌnaa xoox fo a naax nen o peefec. 
Ndol a doon ten ee : oxuu ƴokoonga a diid, muu refoona fop a ƭas, 
oleng yafirang. 
Kiyaafi ɗaay lool a lay a Ndol ee: fa lay fee a mosa, ndaa layafuliro ke 
o waaƭaa. 
Ndol a matiidin a layin ee: kaam jeg ɗom, fop kaa nqeesaxam ndax o 
raƥ yiifes. 
Kiyaafi a giɗ a Ndol a layin ee: yiifof a raƥangaa o bug xar ? 
Ndol a ñaxañ xoox a doon ee: kaam bug o ɓaataam yiif boo in moƴ o 
ƴiƴ muumeen ke fop. Kiyaafi layin ee: ke bugoona a waaga jeg ndaa 
fok um liiƥong  boo ƴut. 

Ndol ee tek a nan-gilooxan. Kiyaafi cooɗin o bidong, a saxal fo ndal. 
A layin ee: fat o mayƭand a saxal ale fo fosis Mbat, o bidong ole fo fo 
ndiiƭ. Ta doon teen a layin ee waaƭ fangool fa fodna nen o ƭong olene, 
o fokat fop ɓisiidin. Ndol a gadoox xa ƥaxañ axe, a ret. Ta ñaaƴ miñu, 
a ñaxañ xoox, a waaƭanik mbindum. Na ƭat ale, o xe xalataa nam  
a fiꞌ kaa baa fadin ke ta jofnooxna. Yaa ta fadiidna, wiin we no mbind 
ne nqetooxin ndax da njeg sarica. 
Ndol a roxodoox, den fop yaakaar den a tas ndax tus refee kam xa 
ƥaxañ axe. 
O tewum a layin ee: tokoor, kene soom tax’ u o saktoox no ƥoonook  
ndoyu waar naaga. 
Ndol a doonin ee: Haꞌ aa, ka ta lay ee um mayƭand a saxal aleeke fo 
fosis mbat. Soo o bidong ole fo fo ndiiƭ. 
Ta doon teen ee: o ɗong ole  um waaƭ fangool faa fodna fo ten. 
Taaw fee layin ee: wo faapa o ɓisangaa kene fop boo ƴut, xar o 
xotitkaa teen ? 
Ndol a layin ee: a fiꞌangaan, kaa ta ɓatankaxam yiifes boo um moƴo 
ƴiƴ muumeen ke fop. O ƥiyum o ndew a layin ee : Baab kaaga yoɓkee 
yaam mbat a jega doole too kaa falaa ? Faap-o-tew Ndol a doon teen 
ee; fangool fee andoona ee kaa ŋataa, too a puusaa  daŋarum faaxee. 

Yee Ndol a nan-gilooxaa fa lay fee faap-o-tewum, a yoꞌnaa a las fo 
xoox. 
Yaa ta ƴutna, ta lay a den ee : « ke nu layna fop ndigil oo ndaa in saƭkinoox 
rek. »  
O tewum a layin ee : « xeƈa tokoor i njegangaa o ndam, in fop Kiyaafi 
a ɓaatankaa a yiif’ in ? » 
Ndol a doonin ee : « Iiii! yaam fop tol a ndefu, in naa mbogkaa o njiriiñ 
onqe. » Faap-o-tew Ndol a lay ee: yaaga koy, fat i nqooy tol ke fop i 
njoktoor. 
Ndol a fokat nogoy tol ke fop a xooldand a den ke ta xeɗna Kiyaafi fo 
ke Kiyaafi doonuuna. 
ta doon teen ee: fat oxuu refna a xalaat ndax i mbaag o mayƭand o 
bidoŋ olene fo fo ndiiƭ. 
O nogoy Ndol a lay ee : « kaaga yooɓa. Kaa i soƥkaa a den mada njiltaa, 
i sag a den . » 
O lakas ee: kaaga waagooxa nda boo sutaa soo ɓekan kam o bidong 
ole, a waaga ƥostoox a yet. Ndol a lay xalaatum ee: i nqalaat piꞌel kaa 
taxna boo tiiƭ ke ndokanaa a qoox den no bidong ole. Fop a ƭeetir,  
a yoꞌin a qoox nen wa njaɓna. 
Ndol ee ndiiki koy, nam i mbiꞌkaa boo mayƭand a saxal ale fo fosis 
Mbat ? 
A jeg oxaa layna ee: kaa i mbaaƭkaa Mbat naa rimna, i ndamin ƥirin 
boo a saxal ale may. 
Ta jaaɓel ee: « Mbat felaand o dam, kaa may doole; kaaga waagooxee . » 

O nogoy o leng ee: i njegee doole faa i mbagna o pokit Mbat, xeƈa i 
ngumin boo ta saƭik. Ndol a lay a den ee: gaꞌaam kaa moƴna o ñof. 
I mbaagaan o nax boo ta mayƭand a saxal ale too i nqijkeer. Tol ke 
top a layandoor ee; koo bug o xijil a in, wo moƴu and ke o laamtaa in. 
Ta lay a den ee: kaaga nu mboogu, ndaa  ndiisoor kaa taxaa juumkiro. 
Ta doon teen ee : fangool fee yoqu, layyo ne i njegitkaa fangool faa 
fodna fo o ɗong  olene. 
Ndol nogoyu ɓaatanin ee; fangool felee tig yaam, a ñofa, kaa ŋataa, 
a puusa too daŋarum faxee. O nogoy o lakas ee : fangool o mat,  
ke ñofna teen refu o yaqanin boo ba ŋat too baa puus. 
Ndol ee njooko njal, ndiiki fop a mota, i ƭeetik fo ndiiƭ naa, fangool fa 
fo Mbat naa. 
O leng a laamit ee: ndax fop naa ndetkaa a nqawlooxik a den? 
Ndol ee xa’ aa mi fo o lakas rek a faaxa, i yoonangaa in fop, oleng 
saɗkee in. Tol lakas ke mbokatin fo ndol ne moƴna neew kam tol 
nogoyu ke. A jeg oxaa laamitna ee; mam a mbaaƭitkeel. Ndol a doonin 
ee : fo ndiiƭ ne , ka nqawlookeel na banj alaa, mbat fo fangool, no joc 
olaa. Kelfa fee no tol ke a xeɗan a den a roog, a lay a Ndol fo o 
yoonum da ndet. Soo a wokit we yoqna.  

Ndol fo o pogum a mbadiida no yerand olene fo tiiƭ ke, a ngas a kamb 
soo a ƭas kam. Miñee tiiƭ ke ndong, xeet ndiiƭ nuu refna kaa yeriidaa 
na mbanj ale. Taaga o mbanj onqe ee muut fo tiiƭ, da sutoox o ndang. 
Pexey den refu ngar boo matiid tiiƭ ke, mbiꞌ nen waa naa ñimatiraa. 
Tiiƭ ke ndongaa, a yetaa, a coowaa, a mbidaa foofi le. Ndol fo o pogum 
a ndop waxtaan jaxu. Ndol a ñaaƴaa, a deɓaa xa ƥay soo a lay ee : 
xa-aa, waagee jeg, waagee jeg. O pogum oxe lalakinooxin soo a lay 
ee: a waaga jeg, xeƈa gaꞌiro ne tiiƭ ke mayitꞌna. Tiiƭ ke naang tek, a 
ƭeetaa tol ƭik ke boo ta miñ, da mbidaa den. Ndiiƭ leng a laammit a 
den ee : xar nu coowaa nene ? 
ndol a doonin ee: jaree laamit, kaaga waagee o jeg, nu mbagiran 
waay. O pog oxe a lay a den ee: o bidong olene a layu ee wagee may 
fo tiiƭ yaam nu mayee. 
Tiiƭ ke njal, a yet a pictoor soo a coowaa. O leng na den ee: kaaga 
yooɓ boo, gaꞌiro ne i mayitna. 
Ndol a lay ee : ñak o gim, o gaꞌ fogee teen, nuun owey o bidong ole 
oxey, ndokyo i ngaꞌ. Ndiiƭ leng a dalfo rok, lakas ke topin boo o bidong 
ole may muut, Ndol ee rap a wegin. 

Ndol fo o pogum a sawar boo, a ngeek o bidong den saa cungaa a 
Mbat. Da cung miñu, ngaꞌee dara, da ndok no joc ole a mbiidaa baa 
ƈook mbat naa na numnaa. Da cung baa matiidin a ndop coow soo a 
njoxoñaa a saxal ale. 
Ndol a foolaa  a sipooxaa a xasooxaa ee : hee ! jeg, baa o xalaatin . 
O pogum a doon a wisid xa ƥay taa lay ee : jaɓiim, kaaga ɗomee, 
gaꞌiro ne mbat a fodna. 
Ndol a layin ee: Mbat ne magna ndaa jegee fosis olaa mayna a saxal 
alenee. 
Yaa ta nanna gonum kam jeetaay laa, Mbat xeƈatee yaam o wat 
kumpa, ta gar maana den. Ta lay a den ee : kum nu layaa boo ƥekaa 
teen gones ? 
Ndol a doonin ee; jaree laamit, wagiro teen tig yaam wagee ref. 
O pogum oxe lay ee: baa o teel o lay kaaga, Mbat nene a waaga o 
mayƭand a saxal ale fo fosis. 
Mbat a doon ee : kon keene nu coowaa, kaa nu yafaam, keene jaree 
ñimatir. 
Ndol a lay ee : a refangaa naaga gaꞌ tano, fiꞌi i ngaꞌ, a saxal ale magna 
too a yaaja. 
Mbat naa fuux, a witiloox muu refna, soo a yoor ƭeenum kaa na saxal 
ale. 
Ndol fo o pogum a ƭeetan, fosis ole ɓaxoox na saxal ale boo tee muut, 
da mboxanin ta ɗaay. 

Ndiiki koy fangool fee yoqu da ƥaatin o ndik a ƈook saamaand 
a garaa me na den. Ndol fo o pogum a ƭasin o loq ole a mbañaa fan-
gool fee a saɗar a den. Yaa fangool faa matiidna den, da ƭaapatin 
pexey den, no coow fo tapale. Ndol a ɓol o cok, a letin xa ƥay a lay 
ee: o loq olene xupun fuuf, ɗeeti fangool fee apaax. 
O pogum oxe moos xoox taa lay ee : andiro ke o layaa, gaꞌiro ne 
fangool fee jigdidtna.  
Da layaa fangool fee ɗeetaa den a nan da layaa gonum. Ta ɓoodoox  
maa den, a lay ee: xar nu neꞌ ta xam ? 
Ndol a layin ee: o loq olene a mbodantang. Fangool fee letnoox, a 
doroox , a dorit bangoor soo a lay ee: nu andiraam, letinyo o loq ole. 
Da letin o loq ole, Fangool fee doon xoxum le no cat ke saa letnoox 
baa fag. 
Ndol fo o pogum a ngum xoox le, ndet ne fa las ale boo te koŋ. 
Fangool fee naƭtoox, a puus ndaa jegee pexey. 
Ndol fo o pogum a ndet no ƥaak naa, a ndoon maaga xa ƥaxañ axe. O 
pogum a nomtoox. Miñee, coow a dalfo nannoox, Kiyaafi ee jad a faamir 
fa Ndol, a ɗeetan ten fa xa ƥaxañ axe. Ta laamtin ee nam a fiꞌ u baa 
jeg fosis Mbat, a dam fangool fee fo tiiƭ ke. Ndol a wetandooxin fop. 
Kiyaafi layin ee, ke ƴiƴoona a deya, i ɓaatangaan kaa o moƴkaa o  
ƴiƴ. Yaakaar ne Ndol fop a tas. 

Laamit ke

1 Naa Kiyaafi a wartu Njamala ne ? 

2 Alum aqaaj no saar ole naa laltaa ee ndol a maya pexey ? 

3 Alum aqaaj no saar ole na laltaa ee ndol kaa saƭik xoox ? 

4 Xar nu mbaagu lay na Kiyaafi fa Ndol took yaa nu niirna a  
nax ale ? 



A cang jam



Kuu refeerna jam, jam moƴun. Muu jam a refeerna tus waagee jeg 
maaga. Keene taxu boo i mbugangaa supit xa yeng axene i ndefna no 
fop xan i adin jam. Ten taxu itam i mbugangaa adna fee muc, kaa i 
adinkaa a cang. A cang a saƭku, alaa andoona ee kaa refkaa ƥonax 
ne moƴna jeg doole. 
Yaaga boog i mbara o njangin jam ndax adna fee fel . Keene itam 
waagee o tax, a ñox jegkee mbaat nqasir fo qicir a fag. 
Keene waagu tax adna fee a doonoox na ƭat. Oleng jikooxkee doole, 
ngendtand ne a fel. Keene kaa war o saƭkandel yaam a cang naa fi'aa 
boo o kiin oxe a yoon fa jamaano. O kiin oxene xan a waag o cooɗ o 
yoonum fo oxuu refna cer. 
keene ci'u in adna fa mucu faa doonooxna no jof fo ndigil. 
Ndiiki koy, i ndet ekol Muse Joob, ndax ta xoolan a in ne i njan-
gnitkaa jam 

A cang jam

Kalaas ne maya xa elew. Xa kiid den a ndef ndeer xarɓarxay fo leng 
boo na kiid xarɓaxay fo xa tadaq. Rend ekol Muse Joob kaa mbi'kaa 
eksame. Kalaas ne a jega goor fo rew. Ndaa rend koy rew we ngupu 
goor we fuuf. Kam rew weene i andda  teen a Aysatu, Kiristel, Umu, 
Kodu, Margo .Goor we i mbaaga ne'teen : Mamadu, Omar, Bernaar,  
Alasaan, Paskaal. 
Kalaas ne Muse joob, kaa xool, kuu refna a doonel me ta warna ref. 
A baŋ aluu refna xa elew xa ƭaq moofu teen. O elew oluu refna a wet 
safeꞌ um. Den fop da mbaamir fa a tat a maak ale. Muse Joob a geenoox 
mbaamir den, a ɓaatnangaa, a ñaaƴ kam kalaas ne. Xa elew axe fop 
a niir, lesoŋ eetand ne a faga, xa elew axe a tay o suur no lesoŋ ne na 
cang jam. 

Muse joob a naanga jangnaa jam, xa elew axe kaa ƭaayaa. Genit jam, 
kaa warna fop oo. 
Neene, Muse a laamit: nam i mbi'kaa boo njeg jam faa saxna? 
- Aysatu yoɗ o ɓayum a jaaɓ ee: mbaas a ñox. 
- Muse joob a layin ee : « jook-a-njal soo doon teen ndax kene rek a 
doya ndax jam a jeg ? » 
- Mamadu lay ee : « ha- aa »o ñak o jeg a ñox, mbaat nqasir soom, 
kaaga deyee. 
- Kiristel a ɓaat teen, jeg jam refee rek, ñak o ñoxorel, ñak o xasrel, 
kaaga soom deyee ngir o jeg jam. 
- Muse Joob a laamit lakas kaa naa ɓisiidaa jam. 
- Kristel a ɓaat o yoɗ o payum a lay ee: nqeex a waaga o ɓisiid o ñak 
jam. 
- Omar a ɓaat teen ee: o ñak foofi fo faax a waaga o ɓisiid o ñak jam.  
Umu, o elew o lakas a lay ee : ñak maa faƴoortoona itam kaa taxaa o 
ñak jam. 
- Muse Joob, ye ta saƭkinaa keene xa elew axe layna, ta doon teen ee 
an jegu kaa ta ɓaatna teen ? 
- Bernaar a doonin ee: mbañ o yetooxaa a koƥ ale, a waaga ɓisiid o 
ñak jam. 
- Kodu, o elew o lakas ee: sut o kiin no xeet fee itam kaa ɓisiidaa o 
ñak jam. 
Neene koy, Muse joob ye ta jookna den a njal , ta dam o xet o lakas. 

O feet olaa a ref talaata. Muse Joob, ye ta fagiɗna lesoŋ a liiƥ,  
a ɓaata o rok na cangin jam. Ta ga'ee xa elew axe a mbuga keene lool. 
Ta dalfo laamit ke xa elew axe njangꞌina faak. 
Neene koy, a ɗeetloox ee xa elew axe mbeecee ke naa ɓisiidaa jam. 
Ta laamit a den ee xar nu ndamu ee ten naa ɓisiidaa jam ? 
Alasaan ee: moytoox sabab kaa taxaa sabab jegkee. 
Muse Joob a layin ee jook a njal, ee an jegu kaa ta  doonna teen ? 
Margo yoɗ o ɓayum ee : ɗax a cir akaa naa nqaɓaa kaa ɓisiidaa jam. 
- jook a njal; a cir akaa naa nqaɓaa kaa ɓisiidaa o njomꞌandaan fo diid 
no saate . 
Xar nu mbaagu o ƥaat teen ? 
- Paskaal a doon ee; yuɗir kam’ in a waaga at jam. Nu mbiꞌa ngoor 
koy, jam tig no fop oo. 
- Ndiiki koy, mbetyo a safe ke nuun, no saar qarɓeen ƥetik fo ƭik nu 
mbi' a aqatin ale. Nu ƈutangaa, i mbi' lesoŋ no ke jegoogna fo maak 
waa.

Na ardaba faa, Muse Joob, ye ta siminna xa elew axe baa ƴut, lesoŋ 
a liiƥ no yiif a eettu xaye. Lesoŋ neene koy rew we moƴun o mbug. 
Aysatu, Kiristel fa Umu a mbuga  lesoŋ neene lool. No goor we Bernaar 
fa Paskaal itam a mera  lesoŋ a liiƥ no yiif. 
Ye waxtu xarɓaxay a mbadna,Muse Joob a nomtooxiid no lesoŋ a 
cang jam. » 
Neene koy, ta dalfo liiƥ ke xa elew axe andna na cang jam. Ta ga' ee 
xa elew axe a ngeenwa a keen ceek. Rew we oo a ngoorgolooxa.  
Goor we oo yoqee a cinj. 
Xaye koy, Muse le, ke ta janginkaa refu : « ne o kiin a xendanteel baa 
yoon fa jamaano. » 
Neene koy ta dalfo,liiƥ ke xa elew axe a ndamna na cang jam. Ta ga' 
ee xa elew axe a ngeenwa a keen ceek. Rew we a ngoorgoolooxa . 
Goor we oo yoqee a cinj. A cangin ale o xe jofnooxa : max o kiin oxaa 
yoonna fa jamoono . » lesoŋ faaga a moƴana xa elew axe. » 

Muse Joob a lay xa elew ee: tiimyo!. Den fop da tiim. 
Muse Joob; « xar nu ndamu ee kaa xendandaa ngentand ? 
Nafi jaaɓ ee : yirmaa we moƴna neew a in doole. 
Muse fee a layin ee : jookanjal, rek da nan o fiip ndax xa elew axe 
ñootnook. Muse Joob a lay xa elew axe da sutoox. Ta jeg xa elew 
axaa yerikna. A jeg axaa ƈufna a ndet a ñaktook no pind den. 
A jega itam xa teɓandoong xa lakas axaa na ŋasaa kam ekol ne. Jaajangin 
we ekol fee yiit owe mbokatoor  no ɗuga ndaxar. Na den a jega teen 
rew taduk. 
O we ne'el Madam Njaay, Madam sow fa  Madam jalo. Xa Muse  
xe koy nahuk a ndefu : Muse Joob; Muse Faal, Muse Gomis fa Muse 
Juuf. Oxe adooxanna ekol ne o tew oo. Madam Ba a ne'e, ten koy 
oxaa bugna calelum oo. 

Yaa waxtu xarɓaxay fo waxtu fa leng a fadna baa doon kiis qarɓeen 
tadik, oxe adwanna ekol ne a fiip. Xa elew axe fop a ndet a ngeenoox 
a ndeepatir no don maax kalaas den. O caajangin oxuu refna a lay xa 
elewum da ndok o leng-oo-leng. 
Muse Joob a dalfo paang lesoŋ a cang jam. Ta laamit, me xa elew axe 
ndayꞌina. 
Samba doonin ee yirim oxe mayeerna doole. 
Muse Joob a laamit xar nu mbaagu ƥaat teen? 
Jaynaba doonin ee : i mbañ o nqeef oleng. 
Jook a njal jaynaba. 
Xar nu mbaagu ƥaat teen ? 
- Abdu doon ee: i mbañ o toroxat oleng. 
Jook a njal Abdu. 
Neene, Sala a ɓaat teen ee fañ o xeef, too fañ o neewand oleng. 
Nuun, cambaar nu ndefu, fop a nandangaa ne nuun, jam xan ta jeg. 
Ndiiki koy mbi'yo a aqatin ale. 

Na arxemes fee, Muse Joob a war o rop a cangin anddiloor ke no saax le. 
- An gareeru no rew we xaye ? 
- Aysatu a yoɗ o ɓayum a layin ee : rew we fop a ngara. 
- Goor we koy an gareeru xaye ? 
- Alasaan a layin ee: goor we itam fop a ngara. 
- I mbaaga o ndop lesoŋ nqas ne. 
Saax luu ga'oona kam adna fee, a jega o anddiloor. Senegaal fee in a 
jega xa anddiloor axaa na mbeeñnaa saax le. Xa anddiloor axeene 
kaa i mbar o niiw a den. 
- An waagu layaam teen o andiloor o leng ? 
- Paskaal a doonin ee : a jega a laay ale no saax le. 
- Jook a njal Paskaal, a laay ale saax le kaa i mbarin o niiw. 
- Muse Joob ee fo xar ? 
- Kodu ɓaat teen ee « fak le saax le. » 
- Jook a njal Kodu, fak le no saax le itam kaa i mbar o niiwin. 

A faafangaa a laay ale  fo fak le no saax le,xar i mbagu ƥaat no xa 
 anddiloor axe. 
Xa elew axe fop a yoɗ xa ƥay den. Muse Joob a ga'ee xa elew axe fop 
mbugu njaaɓ. Ta ɗeetlu ee goor we itam moƴu yo'noox. 
- Ta laamit a Omar : « anddiloor saax oxum ando ? » 
- Omar ee: kañ ne no saax le. 
- Jook a njal Omar, kañ ne no saax le kaa i mbarin o niiw. 
- Xa anddiloor axene nu ne'na fop kaa mbar o ndef no nqel naa wiin 
we a nqetaa. 
Kaa i mbarin o nga'aa no toki ke no soldaar we. 
No weene a jega teen waa ndefna kam saate fee. Waaga sandarma 
ndefu. Soldaar we naa yetwaa a ndeer ‘in fo caate lakas ke. 
- An bugu ref alkaati mbaat o soldaar ? 
Xa elew axe fop a yoɗ xa ƥay den, goor we fo rew we. Muse Joob ee 
a supit, a jega no rew we. 

No eetand kaa, rew we calel a cangin fo dogtoor a moƴ'u o yo'nooxaa. 
Jamaano fee ndiiki kaa suptoox. Rew we moofatee no pind ke. 
Ndiiki koy fat i nomtooxiid na cang jam. Widaa jam, a foga no ke naa 
gayaa ke fop a mbogna. 
Widaa jam itam, a foga no fañ o duq tig no kiin. 
Fañ o roɗgand iit, a ɓisiida fa ngen fa mosu. 
Moytoox yaq ke na ɓisiidaa jam. 
Fañ o guuɗ tig no kiin itam kaa ɓisiidaa jam. 
Adna fee jegangaa jam soom o kiin-oo-kiin xan a cooɗel haq fo 
wargalum. Too keene kaa ataa o ñoow o felu fo a baadnax apaax. 
Kaa taxaa itam mboƥ ne njangnel,a yetooxel. 
Xa teɓandoong axeene a mbaag o cooɗ maak we cer den too a niiw xa 
anddiloor axe no saax le. 
Ndaa waaƭaa jam it refee ee o tiimaa no ke refeerna ndigil. Mene i 
ndefna i mbugangaa njeg jam fat i mbi'aa jam, ngenyaꞌraa jam. Yaam  
fop no jam a xeƈu. 

Laamit ke

1 Limi xa elew xa ƭaq goor fo xa elew xa ƭaq rew no kalaas ne  
Muse Joob ? 

2 Xar Muse Joob a moƴu jangin no ñaal kene ? 

3 Xar xeef o kiin a waagu o ɓisiid na adna fee ? 

4 Xar taxu a cangin jam a jeg solo ? 



A tet ale Ñoxor Fuuta



Ñaal naaga Ñoxor a ɓiib cuy a inoox ndik a oreer ale naa retkaa a 
waasin. A ñaaƈ ale, a waajaan ye o ƥiy faap-o-tewum, Soogi a retna 
no ndoofeen na saate faa Seeme. 
Demba o « farasnaabe » oo, a jalnaa mbind a cooxin calel kaa. Demba 
a fiꞌa xa kiid xarɓaxay, maa refna faraas na Mant-laasoli a soogkaa 
a gatiid Senegaal.Ne ta yooɓna o laytel: jom naa ɓisang o ñaaƴik, 
ndaa fula naa gatinkang.O ƥiy onqaa Seeme naa waajaa o jang o 
tew.O ƥiy faap- o-tewum, Maryem, a buge o ci'.Too a bugaan o dalin 
no mbind mosu.Kaaga soom waagu o ɓutin kamum na coono faa ta 
gomoogna faraas ngir a fokat halal fee ta atiidna. 
Ke calel ke a neeweerna ten taxu Soogi a xoy a Ñoxor ndax ta damtin 
teen. 
Ñoxor o siin-gandum oxe, a jega o ɗaay o maak no ke ta warna o ret 
Fuuta maa no maasirum dukluur waa. Mosee sutoox Ñaaxar faa ta 
genna. Na tele soom a mosu ga' Fuuta fo ne wiin waa a ngenitna. 
A waaja a ƭat ale apaax, weecee dara no tikoorik ke ta soxlaꞌkaa.  
A asooxa fogum fo gendtand we, fop a nqeɗanin a ƭat jam. 

A tet ale Ñoxor Fuuta

Ardo, o sofoor ole na biis ale naa ƴufaa Fatik-Fuuta kaa layaa a 
seereer a qoolu. 
A laya ee : ke ta miñna siin taxu ta nan ɗelem le no faɗum we. Kam a 
biis ale; Ñoxor oxee moof a cinj Ardo na palaas ake mbamir ne. O xe 
ɗeetaa fo o ɗaay o maak, xa qol axe ta joonaa fo taxar saqtu ke , 
mbi'na nen kaa na ñaaƴaa. Kuu da moƴna o ndetaa, njooxe ne a sup-
tooxaa. Ñoxor a xortoox ee : muu da sagtaa na ƥemb roog a ca-
nuun, taxar ke a mbaajooxaa. 
O ŋat ole naa xooyeel deseer fee saxara fodna a Naareem ten naa 
rokiidaa Senegaal, too Fuuta a roktiidaa. Ñoxor a yoꞌin xoox, soo a 
lay no yiifum : « pexey a fada waaƭel no keeke. » Naaga Ardo a 
wiƈaqiloox, a ɗeg a yiif akaa Ñoxor a layin ee : « o maasires, mam o 
jofaa na Fuuta ? » Ñoxor a niid o doon. Ardo dakoox a layin ee : « o 
kiin o koor xeƈa koo ram ? Wo xe nanaxam de ? » 
Ñoxor a nanaan apaax ndaa kaa ta wetandoox kaa ta janginꞌeena 
ekol.Oleng waree o layaa fo o sofoor olaa naa ƴufnaa. Ardo, ee :  
« yaag koy a faaxa,kaaꞌum bugoong o lal ee saaƈ pelu fo fosis a njega 
na Fuuta. » 
Ñoxor a layin ee : « kaa o bugaam o jaɓ saalit. Saaƈ fo fosis a Sinig a 
ngupu. » 

Ardo o xaa dama ɗelemum. Ñoxor a nuunufaanooxaan baa xij, ta xox.  
Da ƈuf o ndik ta lay a Ñoxor, i mbadangaa Fuuta xan o andee dukluur 
we ndefu maad no seereer we. « Too kaaga, no daan waa boo ndiik 
oo. Ñoxor a doonin ee : « o maad oxe no fulaane we a fadangaa 
Fuuta, faɗum waa fop kaa mbarin o teeroox. « Ke moƴna faax ,fo ke 
moƴna fel kam Fuuta o ten waareem o coox. » Wondoox no njong 
mbaax, faɗ we mi a cooxaxam um ñaamaa ! kaaga soom na 
jegkaa.Ardo ee : « daanꞌ in waa mbiꞌun, a njikooxꞌangaa seereer we 
da ndamꞌina fop,refkoogiro meen xijlaxam. » 
Ñoxor ee : « ƴufni too waas falay fee.O fiꞌaangiran, um jaɓ o oto le 
cooxin o lakas. Kuu pulaane a saqna o seereer jegun.Too fat o and ee 
paaskiim. » 
Ardo ƴeel a layin ee : « i mbadangaa Fuuta kaam jikooxkang.Kum o 
seereer a andu na ñaamel pelu? Yoq' in ke o ñaamkaa yaa fadoona.» 

Ndeer o yeng a mbadu na saate faa Seeme. A biis ale kaa ta paanꞌ u 
na ƭat ale.Ñoxor a damit a Ardo apaax na qemband ale no oto le ndax 
a anda o ndik no mekanisee saa sogkaa o ref o masoŋ.Naaga maasir 
ɗik we a moƴ o merir. Ardo a lamit a Ñoxor : « mam o retaa na Xawre ? 
Mi Seeme genum. Ñoxor a doonin ee : « Xawre um jofaa; Soogi kaa 
layaam ee um fadiidangaa um xooyin telefoŋ ta  xotiidaam.  
Ndaa waxtu fee da mbadna kaa tax boo Ñoxor waagee o xooy a Soogi. 
Ardo dalfo layin ee : « o koores, i ndet o fe' no mbindes boo o feet,  
o soogkaa o suur Xawre. Saate faa a mboondooxa too a ƭat ale kaa 
niɓ.Ñoxor a dooni ee : « o poges baa um xijlong. Waagiro o xaƴ um 
jeem o ret. » Ardo ee : « muk, Ñoxor, mbindes mbindof oo, in fop xa 
ƥiy saax le i ndefu. » 
Mi kaa um damong nen o pog yaayes. 

Ñoxor a muja o jaɓ ke Ardo a xeɗuuna. Ardo a ɗaay lool ,a yoon fo 
ten no mbindum.Yaa da mbadiidna, o tew o yaxgu, a njool too a laac 
o xoƈ, o ten xetooxiidu den. Salimata a neꞌe o ten refu o tew oxe na 
Ardo.Ta simin a dalfo ci' a Ñoxor foofi ta yer no pot o qoolu. Ñoxor a 
yer baa xeƴ, a doon teen : « njok a njal o cigeenes. » 
Sali a muuƴoox,soo a doonin ee : « kaa um genarang ndaa andaa 
moos ee no mbind no paɗof garo. » Da ƥaatin, ta atiid o roon saaƈ fo 
a saxal fosis. Na ndak-fo-ndukax Ñoxor a fiꞌ ne no xaa soƭoqeena. 
Ardo layin ee : « gamu, o ndang rek,saaƈ ke mbagkee. » Andaam ee :  
« xeexe, ndaa koy baa jaaxiɗ yaam baa mbagna o ɓaatanel.» «Andaam 
ee xan o lay ee saaƈ ke taxu boo um saƭaqel. Ndaa, Roog moƴu, a fela 
a maya. » Sali layin ee : « ju'ooxi boo giñ.Too mban nuu bugoona o lay 
o yipanel fosis. Fosis fa nqas a refu yaam ndiiki a ɓire no kirand ne. » 

Yaa da njuꞌooxna baa ƈut, Ardo a ɓisiid o xaal o maak. A laxadin, soo 
a ɗegin a las a tadak. A leng ale ta cooxin a Ñoxor, o lakas ole a 
Salimata, o dadkandeer ole ta doonin no palaat .Ñoxor a ref teen baa 
ɓaatin a lay ee : « faɗ we mi weeke, kaa nu mbugaam o mbar ndaa 
jaɓkinum.O fud ole mi o xe mayabaa naang fut.Waagatiim o doon 
teen lakas. » Kames a ɓuta na nuun, mexe xeɗanaa nuun a muc fa xiiwal 
kam mbind nuun ne boo kili.Yaasaam ƥasil ne a njeg o ndam na cang 
ale fo wod, too Roog a fi'a den maak waa njegna o njiriiñ. 
Me ta refna, kaam ɗaanarel lool. Um waagangaa fad kam boo letnoox 
xan a faax. Ardo a layin ee : « cungi um xawanong a lewal o fooru. » 
A faaxa waay, um yerangaan sagkiim a ngid.« Kaa yaqankaxam o 
ƭaan. » Jook a njal. 
Naaga a fiꞌu, a gidim njaatigeꞌ um fo o tewum a suur a ret na ndok 
alaa. 

No feet olaa, Ñoxor a inoox, a ɓogoox a asoox ngir a ret. Maaga, Ardo 
a layin ee : « o koores, waagkiro o ret too ñaktooxiro.O fiꞌangaan xan 
um fuuxanong.Cungi boo o tew oxe a xemband a ñakit ale.Yaa Ardo 
tiimaa Salimata a fadiid fo tikorik ke na ñakit ale.Ta simnir fa Ñoxor, 
a dalfo xotik puuru ƭik tapa-lapa a ɓisiid fo o moon suum.Ñoxor ee : 
« mexey xijlaa nuun. Roog moƴu dooninum a nuun.Um fadangaa 
Xawre xan ñaktoox. » Salimata a layin ee : « muk, o pogꞌ in, moofi ñaktoox 
boo ƴut. O fi'angee kaaga xan fuxaanong.Too o maadof a fuuxanangaa 
a waaga o jikoox o paɗum. » Naaga mbiꞌu a ƈeelandoor.Ardo a doon 
taaga ee : « kum moƴu fel keeke? Maasir dara raxiran yaam kaa ta 
ñoowɗandaa ndeer wiin, soo a ataa jam kam saax.Maasir kaa miñ 
ndeer seereer fo fulaane. Kuu miñna rek ndigil a refu.Ñoxor ee kames  
a ɓuta no ke jaɓoona um fe' no mbindof. Lalaxamo ee fog yaay i ndefu. 
O fadangaa Xawre, fat o ret mbind tokores Beydi Sow, ndax o andir 
fo wiin mbind naa. Xan um xooyin boo layin o ten. » 

Ye Ñoxor a ñaktooxna boo a ƴut, ta asoox a Ardo fo o tewum, no ne 
ngenar ne a felitna. Ardo yoonin a fokatin fo taawum fa ngoor ta ɓisin 
na sareet boo Xawre.Yaa ta fadna, ta soƥ a Soogi a cungan no nqel 
naa. Mbind Dembayiin fo nqel naa den mbaamru.Ye da ndokna kam 
mbind naa o we soƥ a Demba fo o ndeɓum Ajiibu a moof ɗuga niim 
naa a ndeen ataaya. 
Soogi dalfo laltir a den da simnir, a njoktoor, a njamoor.Ajiibu ee : « aa ! 
i njegiida o paɗ o lakas kam mbind ne.Taax ne Demba xan a ñof o ƴut 
too i ndabidkee tus. » Ñoxor a doon ee : « kaa nandit ee jaɓaam yaam 
kaa gaꞌuuma Seeme a taxa boo waagatiim o lay a nuun tig. » O sofoor 
ole na ooreer nuun ale o ten dalnaxam faak. « Gaꞌafuliro tig; gaꞌ aa 
suk fambe laana humeena , wo a cungoogu .Demba a  laya ee, ten o 
genaritkeel. Demba saƭkinin ee : « ndigil! o kenar  kaa genareel. 
Kaa nu mbaas pind nuun kaa soo ngariid me no yaal nuun we.Yaaga 
koy waagee o ñak i lal a nuun ee tigꞌin nu ndefu. 
Too fat nu ndam apaax ee no mbind nuun nu ngaru. » 

Yaa da ñootnooxna boo a mbutoox baa ƈut, gend we Ajiibu a ngar no 
mbind naa.O leng na den Jibi Taal, a foga no we naa ndamtaa Soogi 
no calel ke.Yaa ta simnirna fa Ñoxor baa ƈut, a layin ee : « mbind' in 
oxey, miir roku a ndeerum fo mbind Demba.Ñoxor o bugangaa o gar 
ref mbind'in.A ndok alaa oxaa maaga a wegel, oleng refee taaga.  
Mi fa ya'es fo o tew no maages soom ndefu mbind naa.Xa teɓes owaa 
o Ndar na iniwersite faa.O maages o xe o tewum a refna no mbind ne 
oxaa Gaboŋ. 
« Ñoxor ee gees a ɗeet a Soogi. Oxeene a ñarnoox soo a lay ee :  
« kaaga de a wara o waag o ref yaam maas nu ndefu too nu mbara 
mbaag o yoon. » Demba a deɓ taaga o ñuxur ee : « pind ƭik kene leng 
a ndefu. « A felangaang o ret Taaleen.Yaam Jibi o ndeɓ ya'es a refu, 
too o maag den oxe refna Gaboŋ xaariites o ñis o leng oo? » Ñoxor 
ee : « yaaga i mbi' neene. Jibi jook a njal no ke fi'oona.» ndaa koy 
kaa o bugkaa o neexlaxam yaam mi refu o maadof. « Jibi jal a doonin 
ee : « jaɓaam.Andaam ee mbind' in xan a yungatoox. » 

Faatumata, o tew Yoro oo.Ye da simnirna boo a ƈut, Jibi a lal a Ñoxor 
a ndokum.Yaa Ñoxor a rokna kam a ndok alaa kaa ta jomi.Yaam kaa 
soƥ Jibi a waajanin yaaga.Dara ñakee na ndok alaa. Ƥonax ke Ñoxor 
a soxla'kaa fop owaa kam faa.O tele deɓ oxaa maaga, fo o wantilaateer 
Keene fop o soleer ole naa keƥandan. Mexe soƥatook njong ne tarap 
qas, fo a sarbet fo muswaar a qas pul. A ndoonanaxam o palaat xa 
kaas, o pot kafe, fo ataaya fo o boyet sukur. 
Ñoxor a xoy a Jibi a layin ee : « kene kaa o waajanin a miña. 
Kene kaa hup! bugiim o xijil a nuun. » 
Jibi layin ee : « Keeke fop ya'es oo, ye layanuuma ne tige garitna kaa 
layaam ee : « ndeer o seereer fo o pulaane, tedaanga soom waru jeg 
maaga.Kuu waagoona na Ñoxor fat o fiꞌin too o mosand a ndeerof fo  
ten. Nuun mbogu o taan. Seereer we Fuuta a inooru. Maaga masir ne 
a ndeer' in a hatu. 
Ñoxor a lay no yiifum ee : « keene oleng waree o jeem kaa watnuuna 
ndeer o pulaane fo seereer. » 

Laamit ke

1 Mam Ñoxor a retaa fo xar a waaƭkaa maaga ? 

2 Kum refu maasir ? 

3 Ndax Ñoxor Seeme a jofaa ? 

4 Ndax Ñoxor fa Soogi naa mbogkaa mbind ? 

5 Xar taxu ke refna ndeer o pulaane fo seereer a war o jof  
a paam ? 

